Министерството за транспорт и Здружението „Ренална поддршка“ – Кавадарци потпишаа Меморандум за соработка, со цел подобрување на пристапот до транспортни услуги за лицата со бубрежни заболувања.
Според важечките прописи, односно одредбите од Законот за јавните патишта, член 65, од плаќање на надоместок за употреба на јавните патишта (патна такса) се ослободуваат лицата со сериозни здравствени состојби, меѓу кои и лицата на дијализа, со соодветна документација издадена од надлежните институции. Возилата на овие лица мора да поседуваат членска книшка издадена од надлежно здружение, заверена од Јавното претпријатие или конзилијарно мислење за лицата со трансплантиран орган или донори, како доказ за ослободување од плаќање.
Согласно член 66 став 1 точка 3 истиот закон, од плаќање на патарина за време на служба се ослободуваат и возилата на овие категории, под услов да имаат соодветна документација (членски книшки или конзилијарно мислење) во возилото.
Во рамки на соработката, Министерството и Здружението се обврзуваат да ја подобрат мобилноста на пациентите преку:
· Размена на информации и анализа на транспортните потреби,
· Иницирање и поддршка на субвенциониран или бесплатен превоз за пациенти на редовна хемодијализа,
· Развој на пилот-проекти за медицински транспорт во рурални средини,
· Вклучување на здруженијата во креирањето јавни политики и информирање на јавноста.
Меморандумот е потпишан на 11 август 2025 година и важи две години, со можност за продолжување.
Оваа иницијатива е значаен чекор за олеснување на секојдневието и подобра интеграција на лицата со хронични бубрежни заболувања во општеството.

